
  
  

मुख्यमंत्री ने किया ‘स्मार्ट स्कूल स्मार्ट ब्लॉक’ कार्यक्रम का शुभारंभ

चर्चा में क्यों?
11 मई, 2023 को उत्तराखंड के मुख्यमंत्री पुष्कर सिंह धामी ने राज्य के चंपावत जनपद के गोरलचोड़ स्थित ऑडिटोरियम में ‘स्मार्ट स्कूल स्मार्ट ब्लॉक’
कार्यक्रम का शुभारंभ किया। 

प्रमुख बिंदु  
राज्य में ‘स्मार्ट स्कूल स्मार्ट ब्लॉक’कार्यक्रम से शिक्षा के क्षेत्र में नये आयाम प्राप्त होंगे। चंपावत को आदर्श जनपद बनाने की दिशा में बढ़ाया
गया यह कदम आदर्श उत्तराखंड के लिये भी अच्छी पहल है।  
समाज के अंतिम छोर पर खड़े व्यक्ति तक आधुनिक शिक्षा पहुँचाने का यह कार्य संपर्क फाउंडेशन और सरकार के सहयोग से किया जा रहा है।  
राज्य के सरकारी स्कूलों में अभिनव और अपनी तरह का पहला अध्ययन कार्यक्रम प्रस्तुत करने के लिये राज्य सरकार और संपर्क फाउंडेशन की
यह साझेदारी शिक्षा की बेहतरी के लिये किया जा रहा प्रयास है।  
‘स्मार्ट स्कूल्स स्मार्ट ब्लॉक्स’कार्यक्रम का उद्देश्य राज्य में चंपावत ज़िले के चंपावत ब्लॉक में 137 स्कूलों के 274 शिक्षकों को प्रशिक्षण
देकर 5484 बच्चों के अध्ययन के परिणामों में सुधार लाना है।
चंपावत ब्लॉक में 100 दिनों तक सफल क्रियान्वयन करने के बाद इस कार्यक्रम का विस्तार समयबद्ध तरीके से पौड़ी ज़िले के खिर्सु ब्लॉक में किया
जाएगा।  
संपर्क फाउंडेशन अपने अभिनव अध्ययन के संसाधनों की संपूर्ण श्रृंखला को ‘स्मार्ट स्कूल्स स्मार्ट ब्लॉक्स’प्रोग्राम में लेकर आया है। ये
संसाधन राज्य के पाठ्यक्रम और एससीईआरटी के अनुरूप है और कक्षा में अध्ययन की प्रक्रिया को पूरी तरह से बदल देंगे और इसे सुविधा युक्त
बनाने में मददगार होगा।  
इस कार्यक्रम के लिये संपर्क द्वारा प्रदान किये जाने वाले संसाधनों में हर स्कूल के लिये टीवी सेट, संपर्क टीवी डिवाईसेज, संपर्क स्मार्ट शाला
एप्लीकेशन, संपर्क दीदी ऑडियो बॉक्स के साथ गणित एवं अंग्रेजी किट, 500 पाठ योजनाएँ, 1100 पाठ के वीडियो, टीएलएम के साथ 450
गतिविधियाँ, कक्षा और विषय के अनुरूप 2000 वर्कशीट, मूल्यांकन के लिये 3000 प्रश्न केबीसी के प्रारूप में संपर्क दीदी के सवाल, कक्षा 6 से 8
के लिये विज्ञान विषय पर गाने एवं प्रयोग के वीडियो और शिक्षकों के लिये संसाधन पुस्तिका शामिल हैं। 
संपर्क एफएलएन टीवी कक्षा 1 से कक्षा 5 के लिये एक किफायती प्लग एंड प्ले डिवाइस है, जिसमें एक एंड्रॉयड सेटटॉप बॉक्स और एक रिमोट होता
है। इसे सँभालना और चलाना बहुत आसान है और यह सामान्य टेलीविजन को एक संवादपूर्ण एवं दिलचस्प अध्ययन के मंच में बदल देता है, जिससे
कक्षा एक स्मार्ट क्लासरूम बन जाती है।  
संपर्क की टीम ज़िला, ब्लॉक, और क्लस्टर के स्तर पर शैक्षणिक पदाधिकारियों को स्कूलों और कक्षाओं में टीएलएम और संसाधनों के उपयोग पर
निगरानी रखने का प्रशिक्षण भी देगी। 

